
Leta AKkluo Sel
PETER

Tukakinyen Leta Akluo Sel PETER

Leta Akluo Sel Peter simla nu sin un mwet
Christian su muta oalik acn uh in pacl meet ah.
Ma yohk ke leta se inge pa kas in lain orekma
lun mwet luti sutuu, ac ouiyen moul fohkfok
ma sikyak ke sripen mwe luti lalos uh. Mwe
aksuwosye elya inge pa sruokya na ku etauk
pwaye ke God ac ke Leum Jesus Christ. Etauk
pwaye inge ac tuku sin mwet su sifacna liyal
Jesus ac wi lohng ke luti lal. Mwet se ma simis
leta se inge el nunku yokna ke luti lalos su fahk

mu Christ el ac tia sifil foloko. El fahk mu ma se
ikolya tuku akluo lun Christ, ma ke sripen God

“El tia lungse kutena mwet in tuhlac, a El lungse
mwet nukewa in forla liki ma koluk lalos.” (3:9)

Takla Lun Koanon Leta Se Inge

Kas in tukakunla 1:1-2 o
Pang lun God nu sin mwet Christian 1:3-21

Mwet luti sutuu 2:1-22
Tuku akluo lun Christ 3:1-18

1 Ma sel Simon Peter, sie mwet kulansap ac
mwet sap lun Jesus Christ —

Nu sin mwet su itukyang tari nu selos sie
lulalfongi su saok oana lulalfongi lasr uh, ke
sripen suwoswos lun God ac Mwet Lango lasr
Jesus Christ:

2 Lela in arulana yohk lungkulang ac misla in
kowos ke sripen etu lowos ke God ac ke Jesus,
Leum lasr.

Suleyukla Ac Pangonyuk Sin God

3 Ku lun God ase tari nu sesr ma nukewa su
kut enenu tuh kut in moul fal nu ke ma lungse

lun God. Ku in ouinge ke sripen etu lasr ke El su
pangon kut in ipeis ke fulatlana ac wolana lal.
4In ouiya se inge El ase nu sesr mwe sang yohk
ac saoklana su El wulela kac, tuh ke sripen mwe
sang inge kowos fah ku in kaingla liki lung koluk
su kunausla moul lun mwet fin faclu, ac kowos in
ku wi ipeis ke moul mutal su ma lun God sifacna.

5 Ke sripa se inge, kowos in insianaung in
akyokye lulalfongi lowos ke orekma wo; ac
akyokye orekma wo lowos ke etauk ke God,

6 ac akyokye etauk lowos ke sifacna leum
fowos, ac sang muteng in weang sifacna leum
fac, na sang moul mutal nu ke muteng lowos;

7 ac kowos in akyokye moul mutal lowos ke
kowos alungsei sie sin sie; ac akyokye alungsei
sie sin sie ke lungse nu sin mwet nukewa.

8 Kowos enenu tuh ouiya inge nukewa in
yokyokelik in kowos, na ac fah yohk sripowos
ac orekmakinyuk kowos ke sripen etauk lowos
ke Leum lasr Jesus Christ.

9 A ouiya inge fin wangin yurin sie mwet, el
oana mwet se ma supal ngetnget lal, pwanang
el mulkunla lah el aknasnasyeyukla tari liki ma

koluk lal meet ah.
10 Ke ma inge, mwet lulalfongi wiuk, sifilpa

liksreni srike in oru tuh sulela ac pang kawil lun
God nu suwos in ku in kalem ke moul lowos.

Kowos fin oru ouinge, kowos ac fah tiana fuhleak
lulalfongi lowos.

11 In ouiya se inge, ac fah itukot nu suwos ku
suwoswos in ilyak nu in Tokosrai kawil lun Leum
ac Mwet Lango lasr Jesus Christ.

12 Na nga fah akesmakye kowos pacl nukewa
ke ma inge, kowos finne etu tari kac, ac arulana
okak ke mwe luti pwaye ma kowos eis tari.

13 Nga nunku mu fal na nu sik in akesmakinye
kowos ke ma inge ke lusen na moul luk.

14 Nga etu lah ac tia paht na nga ac misa, oana
ke Leum Jesus Christ el fahkma kalem nu sik.

15 Ouinge, nga fah sang kuiyuk in oru sie ma
in akesmakye kowos, tuh tukun nga misa kowos
in ku in esam ma inge pacl nukewa.

Mwet Loh Ke Wolana Lun Christ
16 Kut tiana orekmakin sramsram lusrongten

ma mwet uh kinauk ke kut fahkak nu suwos ke
tuku lun Leum lasr Jesus Christ. Kut sifacna liye

ke mutasr lupan wolana lal.

17 Kut wi liye ke itukyang sunak ac wolana nu
sel sin God Papa, ke pusra se tuku nu sel liki El
Su Fulatlana ac fahk, “El inge Wen kulo nutik, su
nga insewowo kac!”

18 Kut sifacna lohng pusra se inge ke tuku
inkusrao me, ke kut welul tu fineol mutal.

19 Inge arulana kui lulalfongi lasr ke kas se su
sulkakinyuk sin mwet palu. Ac fah wo kowos fin
lohang nu kac, mweyen ma inge oana sie lam
su kalmelik acn lohsr uh, nu ke Kusrun Len uh
sikyak ac Nasren in Lotutang sreya insiowos.

1:17 Mt 17:1-5; Mk 9:2-7; Lk 9:28-35

20 Tusruktu, ma se ma yohk sripa emeet uh,
kowos in esam lah wangin sie ku in sifacna
aketeya sie kas in palu in Ma Simusla.

21 Tuh wangin kas in palu fwackyak ke na
lungse lun mwet, a mwet su kolyuk ke ku lun
Ngun Mutal elos fahkak kas su tuku sin God me.

2
Mwet Luti Sutuu _ _
1 Mwet palu sutuu tuh sikyak inmasrlon mwet

uh in pacl meet ah, ac in ouiya sacna mwet
luti sutuu ac fah sikyak pac inmasrlowos. Elos
ac use mwe luti sutuu ma ac pwanma ongoiya

nu suwos. Elos ac fah lafwekin Leum se su
molelosla, pwanang ongoiya ac fah sa na in tuku

nu faclos. .
2Finne ouinge, mwet puspis ac fah fahsr tukun

moul fohkfok lalos; ac ke sripen orekma lalos,
mwet saya ac fah kaskas in akkolukye Inkanek
pwaye.

3 Ke sripen rapku lun mwet luti sutuu inge,
elos ac kasrupi ke elos ac srumun nu suwos
sramsram ma elos sifacna kinauk. Ke pacl na
loeloes Mwet Nununku lalos El akola tari, ac El

Su ac Kunauselosla El tiana mutul!
4 God El tia molela lipufan su orekma koluk, a

El siselosla nu in hell, yen elos kapir we in acn
lohsr lulap, ac soano Len in Nununku.
5 God El tia molela faclu se meet ah, a El

use sronot nu fin faclu su sessesla ke mwet su
tia akos God. El molella Noah, su fahkak kas
suwoswos lun God, wi mwet na itkosr saya.

2:5 Gen 6:1—7:24

6 God El furreak siti Sodom ac Gomorrah nwe
ke apatla, ac oru tuh in mwe srikasrak ke ma ac

fah sikyak nu sin mwet seakos God.

7 El molella Lot, sie mwet wo su toasrlana ke
ouiyen moul fohkfok lun mwet koluk.

8 Mwet wo sac tuh muta in masrlolos, ac len nu
ke len el keok ac toasr ke el liye ac lohng orekma

koluk lalos.
9 Quinge Leum God El etu lah El ac molela fuka

mwet wo liki mwe srike nu selos, ac El ac fah tia
tui in kalyei mwet koluk nwe ke Len in Nununku,

10 yokna nu selos su fahsrna tukun lung koluk
lun ikwa, ac pilesru ku lun God.

Mwet luti sutuu inge elos sumwekin ac likkeke,
ac wangin sunakinyen wolana lun mwet muta
lucng; a elos kaskas in akkolukyalos.

11 Finne lipufan uh, su arulana ku liki mwet
muta lucng inge, elos tia fahk kas in akkolukye
mwet lucng ye mutun Leum God.

12 Tusruktu mwet inge elos oana kosro lemnak
ma wangin nunka, su nuna isusla in sruhu ac
anwuki. Elos kaskas akkolukye kutena ma su
elos tia kalem kac. Ac fah kunausyukla elos oana
kosro lemnak uh,

13 ac elos ac fah akkeokyeyuk oana ke elos
akkeokye mwet ngia. Elos pwarkin in orekma
koluk ke srakna len, in akwoye lungse lun
manolos. Elos mwe mwekin ac kupatol ke elos
wi kowos in mongo, sruk elos mutana engankin

inkanek kutasrik lalos! _
14 Wangin ma elos lungse liye sayen mutan

kosro; elos tiana muti in oru ma koluk. Elos

2:6 Gen 19:24 2:7 Gen 19:1-16

pwen mwet munas nu ke mwe kwasrip. Insialos
arulana pahla in rapku. Elos oan ye selnga lun
God!

15 Elos fahsr liki inkanek suwohs, ac elos
tuhlac. Elos fahsr ke inkanek ma Balaam wen
natul Beor el fahsr kac, su lungse mani ma el eis

ke sripen orekma koluk lal,

16 na kaiyuk el ke ma koluk lal. Donkey natul
ah kaskas ke pusren mwet, ac tulokinya orekma
lalfon lun mwet palu sac.

17 Mwet inge oana unon paola, oana pukun-
yeng su ukyukla ke paka. God El akoela acn selos
in acn lohsr matoltol.

18 Elos fahk kas filang ac lalfon, ac orekmakin
ouiya fohkfok lun mano in sang srifalos su
tufahna mutawauk in kaingkunla mwet su moul
koluk.

19 Mwet luti sutuu inge elos wuleang mu elos
ac aksukosokye mwet uh, sruk elos sifacna mwet
kohs nu ke ouiyen moul koluk — tuh sie mwet el
mwet kohs nu ke kutena ma su el kofla kutangla.

20 Ke mwet uh eis etauk lalos ke Leum ac
Mwet Lango lasr Jesus Christ, elos kaingla liki

ku kunausten lun faclu. Na elos fin sifil sruhu ac
kutangyukla ke ma inge, saflaiyalos ac koluk liki
na meet ah.

21 Ac wona nu selos elos funu tia etu inkanek
suwohs, liki na in etu tari ac sifil forla liki mwe
luti mutal ma itukyang nu selos.

22 Ma sikyak nu selos uh akkalemye lah
soakas inge pwayena: “Soko kosro ngalngul ac
sifil lohela ma el wihtacla” ac “Soko pig ma

2:15 Gen 19:1-16

tetekinyukla tari el ac folokla ipippip ke fohk
furarrar uh.”

3

Wulela Ke Tuku Lun Leum

1 Mwet kawuk saok luk, leta akluo nga simis
nu suwos pa inge. In leta inge kewa, nga srike in
pirakak nunak nasnas lowos ke nga akesmakinye
kowos ke ma inge.

2 Nga ke kowos in esam kas ma fwackyak nu
suwos pacl loeloes somla sin mwet palu mutal,
oayapa sap lun Leum ac Mwet Lango ma tuh
itukot nu suwos sin mwet sap lowos ah.

3 Ma se meet, kowos enenu in akilen lah ke
len safla ac oasr mwet ac sikyak su moul lalos
leumiyuk ke lung koluk lalos sifacna. Elos ac
aksruksrukye kowos,

4ac siyuk, “Ya El tia wuleot mu El ac foloko? Ac
El aya? Papa tumasr ah misa tari, ac ma nukewa
srakna oaya ah, oana ke faclu tufahna orekla!”

5 Elos nuna sulela in pilesru lah pacl loeloes

somla God El orala kusrao ke kas lal. El sraclik
faclu liki kof uh ke kas lal, ac oru tuh facl pao in

sikyak liki kof uh,

6 ac oayapa ke kof, sronot uh tuh kunausla
faclu se meet ah.

7 Tusruktu ke kas sacna, kusrao ac faclu se ma
oasr inge karinginyuk tuh in fah kunausyukla
ke e. Ma inge ac oanna nu ke len se ac fah
nununkeyuk ac kunausyukla mwet su seakos
God.

2:22 Soa 26:11 3:3 Jud 18 3:5 Gen 1:6-9 3:6 Gen 7:11

8 Tusruktu, mwet kawuk saok luk, kowos in tia
mulkunla ma se inge: wangin ekla inmasrlon sie
len ac sie tausin yac sin Leum God; yorol ma luo
inge oana sie.

9 Leum God El tia pahtlac in oru ma El wulela
kac, oana ke kutu mwet uh nunku uh. A El
mongfisrasr nu suwos, mweyen El tia lungse
kutena mwet in tuhlac, a El1 kena mwet nukewa
in forla liki ma koluk lalos.

10 A Len lun Leum ac fah tuku oana sie mwet
pisrapasr. In Len sac, kusrao ac fah wanginla ke

sie pusra na lulap; ma su oan in kusrao ac fah
firiryak ac kunausyukla, ac faclu ac ma nukewa
loac fah wanginla.

11 Ke sripen ma inge nukewa ac fah ku-
nausyukla in lumah se inge, moul lowos enenu
in mutal ac kisakinyukyang nu sin God

12 ke kowos tupan Len lun God. Kowos in sang
kuiyowos in oru tuh Len sac in sa tuku — Len se
ke kusrao ac firiryak ac kunausyukla, ac ma su

oan inkusrao ac fah kofelik ke fol uh.
13 A kut tupan ma God El wulela kac: kusrao

sasu ac faclu sasu, acn ma mwet nukewa ac oru
ma suwohs.
14 Quinge, mwet kawuk luk, ke kowos soano

Len sac, kowos in kwafeang tuh moul lowos in
nasnas ac in wangin mwatuwos, ac kowos in
moul in misla ye mutun God.

15 Kowos in nunku ke mongfisrasr lun Leum
lah El asot pacl wo nu suwos tuh kowos in ku
in moulla, oana ke Paul, mwet saok wiasr, el sim

fahk nu suwos ke el orekmakin lalmwetmet ma
God El asang nu sel.

3:8 Psa 90:4

16 Pa inge ma el srumun kac in leta lal nukewa.
Oasr kutu ma upa in leta lal ma mwet selalkung
ac mwet seokak elos tia aketeya pwaye kac, oana
elos muta oru pac ke kutu kas in Ma Simusla uh.
Ke ma inge elos sifacna oru tuh moul lalos in
kunausyukla.

17 A kowos, mwet kawuk luk, kowos etu ma
inge tari. Kowos in sifacna liyekowosyang tuh
kowos fah tia aktafongyeyukla ke ma sutuu lun
mwet pilesru ma sap, pwanang kowos putatla

liki acn kowos muta okak we.
18 A kowos in kapkapak in lungkulang ac

etauk lowos ke Leum ac Mwet Lango lasr Jesus
Christ. Lela in kaksakinyuk el, inge ac nu tok ma
pahtpat! Amen

